
DANTIGƐLI LAKANA SABATILI KAN LAKƆLISOW LA  
Maramafɛnnakɛlɛw nɔkunw bɛ bange gɛlɛyaw la hadamadenkow ni yiriwalikow la wa u bɛ na ni 
gɛlɛya suguya caman ye hadamadenw ni ɲɔgɔn cɛ, fura ka kan ka sɔrɔ minnu na joona joona.  Diɲɛ 
fan tan ni naani kɔnɔ, mugujuguw filila lakɔlisow ni Iniwɛrisitew kan, k’u ci k’u yɛrɛkɛ, walima ka 
tasuma bila u la ani ka denmisɛnninw, lakɔlidenkɔrɔbaw, lakɔlikaramɔgɔw ani karamɔgɔbaw faga, 
k’u farikolo yɔrɔ dɔ tigɛ ka bɔ u la, k’u minɛ ka taa n’u ye, walima k’u don kaso la, kasɔrɔ u ma 
kiiri.  Kalanyɔrɔ dɔw yɛlɛmana k’u kɛ dagayɔrɔw ye, kɛlɛdenw dagayɔrɔw walima kasow, kɛlɛtigiw 
fɛ. O girinkajɔw ye ko jugu caman lase lakɔlidenkɔrɔbaw ni lakɔlikaramɔgɔw ma, ka denmisɛnnin 
caman bali k’u ka hakɛ sɔrɔ kalanko la, ka sigidalamɔgɔw bali u ka se k’u ka siniɲɛsigi jɔli sababu 
jɔnjɔnw sɔrɔ.  O cogoya kelen na, jamana caman kɔnɔ, maramafɛnnakɛlɛw bɛ ka kɛ sababu ye hali 
bi ka kalansow ci ani ka denmisɛnnin sɛrɛ caman jigi kari, k’u ka ɲinifɛnw don ngalama na.    

Binkanniw kalanyɔrɔw kan, olu ye kojugukɛw ye ka ɲɛsin kalansow, kalandenkɔrɔbaw ani karamɔgɔw 
ma. O binkanniwalew n’o bagabagaliw bɛ se ka kɛ sababu ye ka dankari kosɛbɛ mɔgɔ kelen ani 
hadamadenjɛkuluw ka ɲɛnamaya la, waati kuntaala jan kɔnɔ. O la, kalanko bɛ se ka tiɲɛ, ka kalanyɔrɔw 
ka ɲɛtaa bali walima karamɔgɔw ni kalandenw bɛ to u ka so, lakanabaliya y’a sababu ye.  Binkanniw 
lakɔlisow ni Iniwɛritew kan, olu kɛra juguw fɛ walasa ka ɲɔgɔnmakotobaliya ni bilakɛrɛfɛ lajuguya an ka 
jamana kɔnɔ – walasa ka fisamanciya don cɛw ni musow cɛ, misali la, ka musomanninw bali ka don kalan 
na, walasa ka fɔɲɔgɔnkɔw sinsin sigidalamɔgɔ dɔw ni ɲɔgɔn cɛ, walasa ka fusiri seko ni dɔnko caya la, 
walasa ka kalan sɔrɔli bɛɛ fɛ bali ani ka jɛkuluko hakɛ sɔrɔli fana bali.. Kalanyɔrɔw yɛlɛmani k’u kɛ 
kɛlɛdenw dagayɔrɔw ye, o bɛ se ka na ni denmisɛnninw ni denmisɛnw diyagoya minɛni ye k’u fara 
kɛlɛdenw kan, walima k’u kunsin cɛnimusoya dantɛmɛwalew kɛli ma. Kɛrɛnkɛrɛnnenya la, binkanni 
ninnu bɛ se ka kɛ sababu ye, ka dankari Mali kalanko cakɛda wɛrɛw la. 

Kasɔrɔ kalan bɛ se ka kɛ sababu ye ka denmisɛnninw kisi saya ma, a b’u farikolo kisi ɲangataw ma, ani 
k’u kisi diyagoyabaara ma ; kalan bɛ se fana ka denmisɛnninw kisi kunkoloɲagamiw ma minnu sababu ye 
kɛlɛw ye, k’u bila dɔkɛ sira kan, k’u basigi, ka baara ɲɛnama wɛrɛw dajira u la. Kalan min b’a janto 
fɔɲɔgɔnkɔw dalasali la,  o tɛ se ka kɛ kɛlɛ sababu ye, o bɛ fɛɛrɛw de tigɛ walasa bɛn ka sabati. Kalan jɔyɔrɔ 
ka bon kosɛbɛ hadamadenw ka hakɛw n’u ka yɛrɛya sabatili la, a ɲɛ ma, u dusukun na. An b’an seko bɛɛ 
lajɛlen kɛ walasa kalan kɛyɔrɔw ka kɛ yɔrɔ sabatilenw ye. 

An ka foli bɛ jamanaw ye minnu ye hakili sɔrɔ, k’a jira ko kalan man kan jɔ kɛlɛ waatiw la ; a ka kan ka 
layiriwa ani k’a lasɔrɔli hakɛw lafasa o waatiw la.  Ni kalan sera ka to senna, kɛlɛ waatiw la, kunnafoni 
ɲɛnamaw kɛnɛyako kan ani laadilikanw kɛlɛ kɔlɔlɔw kan, olu bɛ se ka di jamanadenw ma, kɛlɛ bɛ minnu 
kunkan. 

Diɲɛ lakananiko Bulonba ye baara minnu kɛ ka ɲɛsin denmisɛnninw ka ɲɛnamaya sabatili ma kɛlɛ waatiw 
la, an b’o foli n’o waleɲumandɔn kɛ.  Dankarili jugu minnu kɛra denmisɛnninw ka hakɛw la, kɛlɛ waatiw 
la, olu kɔlɔsili n’u kunnafoni jɛnsɛnni fɛɛrɛw labɛnni, an b’o baara kɛlenw fana jɔyɔrɔba lakodɔn. An b’a 



jira ko nafaba bɛ Diɲɛ lakananiko Bulonba ka  bɛnkansɛbɛn ninnu na, n’u nimɔrɔ ye 1998 (2011) ani 
nimɔrɔ 2143 (2014) ye, o sɛbɛn minnu y’a ɲini kɛlɛtigiw fɛ, u k’u yɛrɛminɛ waleyaw kɛli ma minnu bɛ 
denmisɛnw bali  ka kalan sɔrɔ ; u y’a ɲini fana ka dusudon tɔnjamanaw kɔnɔ, u ka fɛɛrɛw tigɛ, walasa 
sɔrɔdasiw ni kɛlɛjɛkulu minnu tɛ jamana taw ye, olu ka bali k’u makoɲɛ lakɔlisow la ; o waleya in bɛ diɲɛ 
bɛnkansariya sɔsɔ min labatoli diyagoyalen don bɛɛ kan. 

An bɛ waleyaw foli kɛ, minnu kɛra sababu ye ka lakɔlisow ni Iniwɛritew lakanani taabolow labɛn kɛlɛ 
waatiw la.. O taabolo ninnu waleyali man gɛlɛn sariya ɲɛkɔrɔ. U waleyali bɛ filanfilan na, wa u ni diɲɛ 
sariyaw kɔnɔkow tɛ ɲɔgɔn sɔsɔ. U bɛ tali kɛ waleya ɲumanw kan minnu bɛ senna, wa u bɛ kuntilennaw 
dantigɛ minnu b’a to ni kɛlɛ kɔlɔlɔw bɛ dɔgɔya kalanko kan. Cɛsiri minnu bɛ ka kɛ walasa ka taabolo 
ninnu kunnafoniw ka jɛnsɛn, k’u lase sɔrɔdasiw ni kɛlɛjɛkuluw ma ani kɛlɛ tigilamɔgɔ tɔ bɛɛ lajɛlen, ani  
taabolo ninnu waleyali fɛɛrɛw tigɛli, an bɛ foli kɛ o bɛɛ la.. An bɛ hakililajigin kɛ, waati bɛɛ, diɲɛ sariya 
waleyata bɛɛ lajɛlen labatoli la, sango sariya minnu bɛ boli ɲangilibaliya kan, bɛɛ ka kan k’i wasadon 
kɛrɛnkɛrɛnnenya la olu minnu labatoli la. 

Sariya min bɛ kalan daga bɛɛ lajɛlen ye ani ka kalan jɔyɔrɔ jira, walasa ɲɔgɔn faamuya ni ɲɔgɔnmakoto ni 
teriya ka sinsin jamanaw ni ɲɔgɔn cɛ, an b’o lakodɔn ; an cɛsirilen don ka jamanadenw lakanani sinsin a 
ɲɛ ma, dɔɔnin-dɔɔnin ka taa a fɛ, kɛlɛw mana wuli, kɛrɛnkɛrɛnnenya la denmisɛnninw ; an jilajalen don, 
k’an bolo di ɲɔgɔn ma, ka jɛ ka lakɔliso bɛɛ lajɛlen lakana ; lakɔlisow ni Iniwɛrisitew lakanani taabolow 
walasa k’u kisi binkanniw tɔɔrɔ ma kɛlɛ waatiw la, an sɔnna o hakilila ninnu fana ma, ka bɛn u kan, ani :  

• an bɛ baara kɛ ni taabolo ninnu ye ani k’u don jamana taasira bɛɛ lajɛlen kɔnɔ, ani k’u don an ka 
baara waleyataw kɔnɔ, an seko damajira bɛɛ lajɛlen na ; 

• an b’an seko damajira kɛ, jamana dakun na, ka kunnafonikisɛ lakikaw kafo binkanniw kan minnu 
kɛra kalanyɔrɔw la, minnu dara mɔgɔ ɲangatalenw kan, ani makoɲɛni minnu kɛra lakɔlisow ni 
Iniwɛrisitew la kɛlɛdenw fɛ, kɛlɛw waatiw la ; kɛrɛnkɛrɛnnenya la, an b’o kɛ, k’an sinsin kɔlɔsili ni 
kunnafonidi fɛɛrɛw kan, walasa baaraw ka nɔgɔya an bolo ani walasa an ka se ka dɛmɛdon kɛ mɔgɔ 
ɲangatalen bɛɛ ma, kasɔrɔ fisamanciya ma ta ka mɔgɔ si sɛgɛrɛ.  

• an bɛ sɛgɛsɛgɛliw kɛ jamana ani diɲɛ sariyaw sɔsɔli seereyaw kan, sariya minnu dantigɛra an ka 
jamana kɔnɔ, n’o ma se ka kɛ, an bɛ ko jugu kɛbagaw wele fanaga la, a kɛcogo ɲuman na ;  

• taabolo minnu bɛ fɔɲɔgɔnkɔw kalanni don kalansenw kɔnɔ, an b’olu labɛn, ka bɛn u kan, k’u lasabati 
hadamadenya ni yiriwali progaramuw kɔnɔ, n’o ma kɛ, an b’u don jamana baara bolodalenw kɔnɔ ; 

• an b’a lajɛ ka tɛmɛ ni kalan ye kɛlɛ waatiw la, an bɛ dɛmɛ kɛ lakɔlisow ni Iniwɛrisitew ka se ka labɛn 
ani n’a se kɛra an ye, an bɛ bolodiɲɔgɔnma sabati, ani ka dɛmɛ ɲini diɲɛ tɔnbaw fɛ, ka ɲɛsin 
binkanniw kunbɛnni ma minnu bɛ ta ka kalanyɔrɔw sɛgɛrɛ, walima ka wulikajɔw kɛ walasa nin 
dantigɛlisɛbɛn in ka se ka waleya ;  



• an bɛ dɛmɛ kɛ, walasa Diɲɛ lakananiko Bulonba ni diɲɛ tɔnba sekeretɛri zenerali ka ciden 
kɛrɛnkɛrɛnnen ka wulikajɔw ka se ka sabati, ani ka dɛmɛ kɛ jamana yɛrɛmahɔrɔnyalenw ka tɔnba 
bofara wɛrɛw, a jɛkuluw n’a cakɛda ɲɛnama wɛrɛw ka wulikajɔw fana ka se ka sabati, ka ɲɛsin 
denmisɛnninw ka ɲɛnamaya sinsinni ma, kɛlɛ waatiw la ;    

• an bɛ to ka tɔnsigiw kɛ waati bɛɛ ; o kɛnɛw kan, an bɛ diɲɛ tɔnbaw ni jɛrɛjɛkuluw wele, walasa an 
ka jɛ ka nin dantigɛlisɛbɛn in waleyalicogo fɛɛrɛw tigɛ ɲɔgɔn fɛ. Baara bɛ se ka kɛ cogo min ni 
taabolo dantigɛlen ninnu ye, an bɛ jɛ k’o fɛɛrɛw fana tigɛ.  

 


